ՀԻՄՆԱՎՈՐՈՒՄ
««Բարձրավոլտ էլեկտրացանցեր» փակ բաժնետիրական ընկերության կանոնադրական կապիտալն ավելացնելու և 2021 թվականի գործունեության արդյունքներով Հայաստանի Հանրապետության պետական բյուջե վճարման ենթակա շահութաբաժնի չափը նվազեցնելու մասին» ՀՀ կառավարության որոշման նախագծի վերաբերյալ
	1.
	Անհրաժեշտությունը, ընթացիկ իրավիճակը և խնդիրները

	
	«Բարձրավոլտ էլեկտրացանցեր» ՓԲԸ–ի (այսուհետ՝ Ընկերություն) 2021թ. դեկտեմբերի 31-ին ավարտված տարվա ֆինանսական հաշվետվությունների համաձայն՝ զուտ շահույթը կազմում է 11,620,894,0 հազար դրամ, որը հանդիսանում է Ընկերության շահութաբաժնի հաշվարկման բազայի հիմնական բաղադրիչը: ՀՀ պետական բյուջե վճարման ենթակա շահութաբաժնի չափը, համաձայն շահութաբաժնի հաշվարկի, կազմում է 5,816,682.0 հազար դրամ, սակայն 2022թ. հուլիսի 22–ին Ընկերության 2021թ. արտահերթ ընդհանուր ժողովում որոշվել է առաջարկել բյուջե չվճարել և 5,816,682.0 հազար դրամն ուղղել Ընկերության կանոնադրական կապիտալի ավելացմանը՝ բաժնետոմսերի անվանական արժեքի ավելացման միջոցով:
2021թ. տարեկան արդյունքներով Ընկերության ֆինանսական արդյունքներում ճանաչված արտարժութային եկամտի և վնասի զուտ գումարը, որն առաջանում է արտարժույթով գումարների մարման կամ հաշվետու ամսաթվի դրությամբ սահմանված փոխարժեքով դրամային հոդվածների վերագնահատման արդյունքում, կազմում է 12,899,842,0 հազար դրամ:  Ընկերության ֆինանսական արդյունքներից արտարժույթի և արտարժույթով արտահայտված այլ ակտիվների և պարտավորությունների վերագնահատումից առաջացած զուտ շահույթի գումարը բացառելու պարագայում, 2021թ. տարեկան արդյունքը կկազմի 1,278,948.0 դրամ վնաս: Թեև արտարժույթի և արտարժույթով արտահայտված այլ ակտիվների և պարտավորությունների վերագնահատումից առաջացած դրական արդյունքն արտացոլվում է Ընկերության ֆինանսական արդյունքներում և ՀՀ կառավարության  2011թ. մարտի 3-ի «Պետության սեփականություն հանդիսացող բաժնեմաս ունեցող առևտրային կազմակերպությունների շահույթի բաշխման, շահութաբաժինների հաշվարկման և Հայաստանի Հանրապետության պետական բյուջե վճարման կարգը հաստատելու և Հայաստանի Հանրապետության կառավարության 2001թ. դեկտեմբերի 5-ի N 1194 որոշման մեջ փոփոխություն կատարելու մասին» N 202-Ն որոշմամբ սահմանված կարգով ձևավորում է շահութաբաժնի հաշվարկման բազա, այնուհանդերձ այն Ընկերության համար լրացուցիչ դրամական հոսքեր չի առաջացնում և բացակայում է դրամական միջոցների այն աղբյուրը, որտեղից Ընկերությունը կարող է վճարել առաջադրման ենթակա շահութաբաժնի գումարը: Անհրաժեշտ է հաշվի առնել նաև այն իրողությունը, որ Ընկերությունը լիցենզիայով իրեն վերապահված անհրաժեշտ միջոցները ստանում է ՀՀ հանրային ծառայությունները կարգավորող հանձնաժողովի կողմից հաստատված սակագներով, իսկ միջազգային կազմակերպությունների կողմից պետության երաշխավորությամբ ստացված վարկերի սպասարկման և մայր գումարների մարման համար փաստացի կատարված վճարումներին համապատասխան սակագնով ստանում է փոխհատուցում, և հետևաբար արտարժույթի և արտարժույթով արտահայտված ակտիվների վերագնահատման վնասներ չի կրում և օգուտներ չի ստանում: «Բարձրավոլտ էլեկտրացանցեր» փակ բաժնետիրական ընկերության 2022-2024թթ ներդրումային ծրագրին համաձայնություն տալու մասին» ՀՀ հանրային ծառայությունները կարգավորող հանձնաժողովի (այսուհետ՝ Հանձնաժողով) 2022թ. մայիսի 18-ի N204-Ա որոշմամբ 2022թ. համար նախատեսվել է 5,615,903.9 հազար դրամի (առանց ԱԱՀ) ներդրումներ (ներդրումային ծրագրի ընդհանուր արժեքը 2022-2024թթ համար կազմում է 7,531,128.8 հազար դրամ առանց ԱԱՀ): 2022թ․-ի ընթացքում իրականացված ներդրումների փաստացի ծավալը կազմում է 4,142,740․7 հազար դրամ (առանց ԱԱՀ)։ Հանձնաժողովի 2023թ. օգոստոսի 02-ի N275-Ա որոշմամբ իրականացվել են փոփոխություններ 2023-2024թթ․ ներդրումների ծավալներում և ներդրումային ծրագրի ընդհանուր ծավալը նշված ժամանակահատվածի համար կազմել է 3,816,694․7 հազար դրամ (առանց ԱԱՀ)։ 
Ընկերության կողմից 2021թ. գործունեության արդյունքում ՀՀ պետական բյուջե վճարման ենթակա շահութաբաժնի գումարի վճարումը կվտանգի և կխաթարի Ընկերության բնականոն և շարունակական գործունեությունը ինչպես մոտ ապագայում, այնպես էլ առաջիկա հեռանկարում և անխուսափելիորեն կհանգեցնի ֆինանսական միջոցների պակասուրդի կամ ֆինանսական ճեղքվածքի:     
Հիմք ընդունելով ՀՀ կառավարության 2023թ. հոկտեմբերի 12-ի «ՀՀ կառավարության 2011 թվականի մարտի 3-ի N202-Ն որոշման մեջ փոփոխություններ կատարելու մասին» N1748-Ն որոշմամբ սահմանված նոր կանոնակարգումը և ելնելով դրա ընդհանուր տրամաբանությունից՝ առաջարկվում է բյուջե վճարել ՀՀ հանրային ծառայությունները կարգավորող հանձնաժողովի կողմից հաստատված 2021-2022թթ. սակագնի հաշվարկում ներառված տարեկան շահույթի մեծության և շահութաբաժնի հաշվարկում ներառված ավելացումների հանրագումարի 50 տոկոսը ((35,495.2 + 12,470.0)/2 = 23,982.6) և 5 792 699,4 (5 816 682,0 - 23 982,6 = 5 792 699,4) հազար դրամն ուղղել ընկերության կանոնադրական կապիտալի ավելացմանը՝ բաժնետոմսերի անվանական արժեքի ավելացման միջոցով։

	   2.
	Կարգավորման նպատակը և բնույթը

	
	         ՀՀ կառավարության սույն որոշման նախագծով Ընկերության 2021թ. գործունեության արդյունքներով ՀՀ պետական բյուջեի հանդեպ առաջացած շահութաբաժնի պարտավորությունը նվազեցվում է 5,792,699,400.0  դրամով։
Միաժամանակ նվազեցվող գումարի չափով՝ բաժնետոմսերի անվանական արժեքի մեծացման միջոցով՝ սահմանված կարգով ավելացվում է Ընկերության կանոնադրական կապիտալը:

	3.
	Նախագծի մշակման գործընթացում ներգրավված ինստիտուտները և անձիք

	
	ՀՀ կառավարության սույն որոշման նախագիծը մշակվել է ՀՀ տարածքային կառավարման և ենթակառուցվածքների նախարարության և Ընկերության կողմից:

	4.
	Ակնկալվող արդյունքը

	
	Ընկերության 2021թ. գործունեության արդյունքներով ՀՀ պետական բյուջե վճարման ենթակա շահութաբաժնի չափի նվազեցում և այդ գումարի չափով կանոնադրական կապիտալի ավելացում։

	5.
	Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ

	
	ՀՀ կառավարության սույն որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի նախատեսվում:

	6.
	Իրավական ակտի նախագծմանն ու քննարկմանը հասարակության մաս-        նացության մասին

	
	ՀՀ կառավարության սույն որոշման նախագծմանն ու քննարկմանը հասարակության մասնակցության մասին կետը կիրառելի չէ, քանի որ նախագիծը հանրային նշանակություն չունի:

	7.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	ՀՀ կառավարության սույն որոշման նախագծի ընդունումը չի բխում Հայաստանի վերափոխման ռազմավարություն 2050, Կառավարության 2021-2026թթ. ծրագիր և ոլորտային և/կամ այլ ռազմավարություններից։



